
ABSTRAK

Tesis ini mengkaji hubungan antara Parti Komunis Malaya (PKM) dengan Kerajaan
Kolonial British di Tanah Melayu, daripada tahun 1941 hingga 1948. Dalam tempoh
tersebut, hubungan antara kedua-dua kuasa yang berpengaruh itu berlangsung dalam
dua situasi yang berbeza. Oleh itu, tesis ini telah membuktikan bahawa dalam tempoh
tersebut sememangnya berlaku hubungan antara kedua-dua kuasa tersebut sama ada
dalam bentuk konflik ataupun kerjasama politik. Proses hubungan itu berlaku sejak
sebelum meletusnya Perang Dunia Kedua, sekitar tahun 1920-an. Hubungan ini
berlanjutan ketika perang memuncak sehingga era pasca perang dan berakhir pada
penghujung tahun 1948, iaitu tempoh kajian tesis berkenaan. Dengan penemuan
perjanjian yang ditandatangani antara kedua-dua pihak dan penyertaan PKM dalam
Majlis Penasihat Negeri di negeri-negeri Melayu ketika pemerintahan BMA, telah
membuktikan kewujudan hubungan yang mendalam antara mereka ketika itu.
Bagaimanapun, hubungan yang terbina itu ternyata tidak konsisten dan sering berubah
dan diwarnai oleh pertentangan ideologi atas desakan politik tempatan dan
antarabangsa. PKM jelas berusaha keras bagi mengembangkan ideologi sosialis-
komunis mereka, di samping menentang segala dasar imperialisme-kapitalisme British
yang dianggap tidak demokratik dan menguntungkan rakyat. Bagaimanapun, tindakan
awal komunis tersebut telah berjaya dikesan dan dikawal oleh kerajaan kolonial tersebut
sehingga akhirnya mencetuskan konflik bersenjata antara kedua-dua pihak. Oleh itu,
dalam mengukuhkan dapatan tesis ini, pelbagai kaedah telah digunakan, sama ada
melalui kajian lapangan, mahu pun dengan kaedah rujukan di perpustakaan dan arkib
yang terdapat di dalam dan luar negara. Dengan itu, pelbagai sumber primer telah
dirujuk sebagai bahan utama kajian tanpa mengenepikan sumber sekunder yang tersedia

ada. Berdasarkan rekod tersebut, beberapa penemuan baru mengenai kerjasama dan



konflik antara PKM dan British itu telah diperoleh melalui rekod pejabat kolonial, rekod
kerajaan persekutuan, rekod kerajaan negeri, buletin, laporan, surat-surat persendirian,
memoir dan memorandum serta wawancara dengan tokoh yang terlibat secara langsung
atau sebagai pemerhati pada zaman tersebut. Hasil daripada dapatan kajian ini akan
dapat digunakan dalam oleh semua pihak baik dari dalam mahupun luar negara,
terutamanya daripada kalangan pengkaji sejarah tempatan mahupun pemerintah dalam
menyusun dasar-dasar kerajaan dan negara, agar ia bersifat telus dan mementingkan

kemajuan serta keamanan sejagat.



ABSTRACT

This thesis examines the relationship between the Communist Party of Malaya (CPM)
and the British Colonial Government in Malaya, from 1941 to 1948. During this period,
relations between the two powers took place in two different situations. This study has
proven that during the period relation between the two powers were either of conflict or
political cooperation. The relationship began in the 1920s before the outbreak of the
Second World War and continued when the war broke out, and the post-war era, and
ended in 1948. The findings of this thesis revealing the agreement signed between the
two parties and CPM participation in the Advisory Council in the Malay states during
the BMA, has proved the existence of a deep connection between them. However, the
relationship was not consistent and often changed and was coloured by ideological
conflict influenced by a local and international politics. CPM obviously tried hard to
develop the socialist-communist ideology, as well as resist British imperialism-capitalist
policies. However, the early communist action was brought under control by the
colonial government. In order to reinforce the findings of this thesis, various methods
have been used such as library and archival research at home and abroad. Thus, various
primary sources were referred to without neglecting the study of secondary sources
available. Based on the primary record; some new discoveries about cooperation and
conflict between the CPM and the British have been revealed through the records of
colonial officials, the records of the federal government, the records of state
governments, newsletters, reports, letters, private memoirs and memorandums and
interviews with personalities involved directly or as an observer at the time. The results
of this study could be used by all parties, both historians as well as the government in

formulating policies, so that it is transparent and promotes progress and peace.

BAB 1
PENDAHULUAN
PENGENALAN

Sebelum meletusnya Perang Dunia Kedua pada 1941-1945, berlaku persaingan antara
tiga pengaruh utama ideologi atau fahaman iaitu kapitalisme, fasisme dan komunisme.
Pendokong ideologi tersebut saling bersaing kuasa bagi merebut wilayah bagi
mengukuhkan ideologi masing-masing. Keadaan itu berlaku di seluruh dunia. Di Asia,
terutamanya Asia Tenggara dan lebih khususnya di Tanah Melayu, turut berlaku
persaingan daripada tiga pengaruh fahaman tersebut. Sejak awal 1920-an, fahaman
komunis mula berkembang di Tanah Melayu dan cuba menggugat kekuasaan dan
penguasaan kerajaan kolonial British yang telah lama bertapak dan menjadi pendokong
utama sistem kapitalisme dunia itu. Bagaimanapun, persaingan antara dua kuasa
tersebut terhenti untuk seketika, dengan kehadiran kuasa fasis Jepun yang menduduki
Tanah Melayu (1942-1945). Kehadiran Jepun, telah mengubah suasana politik dan
hubungan antara kedua-dua pithak. PKM dan kolonial British dengan segera menjalin
persahabatan dan kerjasama, sehingga PKM diiktiraf menjadi sebuah pertubuhan politik
yang sah di Tanah Melayu ketika itu. British menaruh kepercayaan kepada PKM untuk
bekerjasama membantu membebaskan Tanah Melayu daripada pendudukan Jepun.
Bagaimanapun, kerjasama itu tidak berpanjangan. Selepas perang berakhir, krisis demi
krisis timbul antara kedua pihak dan persengketaan itu menjadi semakin meruncing
sehingga meletusnya penentangan bersenjata PKM terhadap British. British juga
mendapati PKM berusaha menjadikan Tanah Melayu sebuah negara berfahaman
komunis dan mengusir keluar British dari negara ini. Kajian menunjukkan kedua-dua
pihak melaksanakan satu bentuk hubungan yang tidak konsisten atas sebab dan
kepentingan tertentu yang dibayangi oleh rasa syak wasangka akibat perbezaan

ideologi, persaingan pengaruh dan kuasa dengan matlamat memerintah Tanah Melayu.



PERSOALAN KAJIAN

Kajian dilakukan untuk mengetahui bagaimanakah kerajaan kolonial British dan PKM,
pada peringkat awalnya telah melakukan satu bentuk hubungan politik dalam rangka
kerjasama ketenteraan ketika pendudukan Jepun di Tanah Melayu, walaupun kedua-
duanya ternyata mempunyai ideologi dan matlamat perjuangan politik yang
bertentangan. Persoalannya juga mahu melihat, bagaimanakah kerajaan colonial British
dan PKM menggunakan hubungan singkat yang terjalin ketika era perang dan pasca
perang, sehingga mereka bersaing kemudiannya bagi mencapai matlamat dan
kepentingan politik masing-masing. PKM berusaha mengukuhkan pengaruh dan
ideologi mereka dalam kalangan penduduk di Tanah Melayu. Manakala, kerajaan
British menggunakan kuasa pemerintahan mereka bagi menghalang matlamat dan cita-
cita komunis tersebut. Kajian juga ingin mengetahui, bagaimanakah kedua-dua pihak
akhirnya menunjukkan sikap persaingan dan permusuhan secara terbuka kerana jurang
yang ketara dalam ideologi dan matlamat perjuangan, sehingga berlakunya penentangan
bersenjata dalam memenuhi tuntutan politik masing-masing dan akhirnya mewujudkan

suasana tidak aman dalam negara akibat peperangan.

OBJEKTIF KAJIAN

Objektif kajian adalah bertujuan mengkaji hubungan kerjasama dan konflik yang
berlaku antara PKM dan kerajaan British di Tanah Melayu, bermula sejak kemaraan
tentera Jepun di Tanah Melayu sehinggalah penghujung tahun 1948, dengan merujuk
beberapa penemuan baru yang diperoleh sepenuhnya atau sebahagian daripadanya yang
belum didedahkan oleh mana-mana pengkaji lain sebelum ini. Kajian berkenaan akan
mendedahkan sebab dan bagaimana hubungan kerjasama antara pihak kerajaan British
dan PKM itu dilakukan serta bagaimana kerjasama itu dilaksanakan bagi mencapai

objektif perjuangan mereka untuk menguasai Tanah Melayu. Kajian juga bertujuan
2



meneliti bagaimanakah berlakunya persaingan ideologi yang diperjuangkan sehingga
mencetuskan konflik antara kerajaan kolonial British dan PKM secara berterusan, dan
konflik itu menjadi semakin buruk sehingga akhirnya tercetusnya pertentangan senjata

antara kedua-dua pihak sehingga berlakunya pengisytiharan darurat.

SKOP KAJIAN

Skop tempoh, tesis ini mengambil akhir tahun 1941 sehinggalah pada penghujung tahun
1948, sebagai skop masa kajian bagi membuktikan berlakunya hubungan kerjasama dan
konflik antara Parti Komunis Malaya dengan kerajaan kolonial British. Kajian dalam
tempoh tersebut telah meletakkan Tanah Melayu sebagai tempat perbincangan kajian.
Oleh sebab kajian ini mahu menunjukkan berlaku hubungan kerjasama dan konflik
antara kerajaan kolonial British dan Parti Komunis Malaya. Tempoh tersebut secara
umumnya dibahagikan kepada tiga bahagian. Bahagian pertama melibatkan hubungan
peringkat awal antara kedua-dua pihak tersebut telah diterjemahkan dalam bentuk
rangka persahabatan dan kerjasama yang erat bagi menentang penaklukan Jepun pada
penghujung tahun 1941, sehinggalah berakhirnya pendudukan Jepun pada 15 Ogos
1945. Bahagian kedua pula melibatkan kajian sekitar zaman pasca perang, sebaik
tamatnya perang sehinggalah pertengahan tahun 1946, bagi membuktikan dalam tempoh
tersebut masih berlaku kerjasama antara kerajaan kolonial British dengan PKM dalam
urusan mentadbir negara, walaupun krisis demi krisis mula berlaku antara kedua-dua
pihak ketika itu. Manakala, bahagian ketiga skop kajian merujuk zaman selepas perang,
bermula pada pertengahan tahun 1946 hingga penghujung 1948. Bahagian ini mengkaji
bagaimana berlakunya konflik antara kedua-dua pihak. Konflik tersebut berterusan
sehingga akhirnya membawa kepada tercetusnya peperangan. Kajian juga

membincangkan tindakan-tindakan tegas yang diambil oleh Kerajaan British bagi



menghapus pengaruh komunis di Tanah Melayu dan tindak balas PKM terhadap

kerajaan British.

KEPENTINGAN KAJIAN

Pentingnya kajian ini kerana ia akan mendedahkan banyak dapatan-dapatan baru
mengenai hubungan British dan komunis yang tidak diperjelaskan oleh pengkaji
sebelum ini dengan sepenuhnya kerana kekangan sumber pertama. Disebabkan masalah
birokrasi dan pelbagai sekatan undang-undang atau akta rahsia kerajaan telah menjadi
batu penghalang besar bagi pengkaji memperoleh bahan-bahan sumber tersebut
sehingga dapatan kajian yang diketengahkan itu menjadi sangat terbatas dengan sebab
kurangnya maklumat baru yang diperoleh. Kajian juga mendapati penyelidikan sejarah
sosiopolitik zaman berkenaan lebih tertumpu kepada era tahun 1948 dan tahun-tahun
seterusnya berbanding zaman Perang Dunia Kedua dan era sebelumnya. Dengan ini
kajian berkenaan ianya dapat menambah, memperkaya, dan merekontruksi sejarah
sosiopolitik di negara kita pada era tersebut dengan merujuk sumber-sumber baru
setelah kajian diperluaskan dengan memasukkan sumber lisan sebagai sebahagian
sumber utama tesis dan maklumat baru berdasarkan dokumen-dokumen rahsia yang

telah ditarik semula sekatannya.

KAEDAH KAJIAN

Kaedah penyelidikan dan penulisan tesis ini adalah berasaskan penggabungan pelbagai
kaedah membantu memperkayakan lagi bidang kajian akademik. Antaranya, kaedah
kajian penyelidikan berasaskan kepada bahan sumber pertama seperti dokumen rasmi
kerajaan, surat-surat persendirian atau individu tertentu, surat-surat daripada badan dan
pertubuhan NGO dan pertubuhan-pertubuhan serta pelbagai akhbar-akhbar pada zaman

berkenaan yang boleh diperoleh dari Arkib Negara Malaysia di Kuala Lumpur dan
4



cawangannya yang terdapat di beberapa buah negeri di tanah air. Juga maklumat
terutamanya yang terdapat di Arkib Nasional Singapura serta juga bahan berbentuk
maklumat yang boleh diperoleh dari buku-buku memoir bekas pemimpin PKM,
termasuk teks-teks, dokumen, surat-surat perjanjian, gambar, peta, pelan dan
sebagainya. Penyelidikan juga berdasarkan sumber-sumber bertulis lain yang
berwibawa atau berautoritatif, tanpa meminggirkan maklumat daripada sumber lisan,
kerana sumber lisan juga ternyata banyak membantu melengkapkan lagi fakta-fakta
sejarah yang ditulis yang boleh diperoleh dari tokoh atau individu yang telah mengalami
dan melalui peristiwa-peristiwa berkenaan secara langsung atau sebagai pemerhati,
tetapi tidak berkesempatan untuk menulis dan merekodkan pengalaman yang mereka
lalui. Manakala, kajian daripada bahan-bahan sumber kedua pula adalah berdasarkan
sumber yang diperakui akan kesahihannya seperti buku, jurnal, dan kertas kerja seminar
yang berkaitan yang dianjurkan dari semasa ke semasa dan bahan-bahan yang terdapat
di Arkib Negara Malaysia, Perpustakaan Negara Malaysia dan di beberapa perpustakaan
utama di universiti-universiti tempatan seperti Universiti Sains Malaysia, terutamanya
dari perpustakaan utama Universiti Malaya dan juga Perpustakaan Za’ba Universiti

Malaya.

Oleh itu, pengkajian ini dilakukan dengan menggabungkan hasil dapatan
daripada dokumen-dokumen berkenaan dengan huraian fakta dan beberapa fakta
tambahan dari sumber lisan yang tidak pernah dikaji dan ditemui oleh pengkaji-pengkaji
sebelum 1ini. Fakta-fakta yang diperoleh itu telah dikaji, diteliti dan disahkan
kebenarannya melalui kaedah perbandingan dengan membuat rujukan secara bersilang
dengan pelbagai sumber lain sebagai pengukuhan terhadap kajian tesis berkenaan.
Kaedah kajian lapangan turut dilakukan dengan membuat lawatan dan penyelidikan

terhadap bahan tinggalan kejadian bagi merakam maklumat lisan, membuat pemetaan



lokasi, pengambilan gambar dan sebagainya. Dengan gabungan kaedah-kaedah

penyelidikan itu adalah diharapkan penghasilan tesis ini menjadi lebih bernilai.

KAJIAN LEPAS

Disebabkan kajian ini merupakan satu kajian tentang hubungan PKM dengan British
pada zaman perang dan pasca perang, maka satu perbandingan kandungan beberapa
buah buku mengenai bentuk hubungan antara dua kuasa militer itu telah dianalisis bagi
menambahkan lagi kekuatan kajian ini terhadap tajuk tesis. Dengan merujuk penulisan
Gene Z. Hanrahan, dalam The Communist Struggle in Malaya' merupakan sebuah buku
yang mengandungi 237 halaman muka. Dengan memuatkan sejarah kegiatan komunis
dan PKM daripada awal perkembangannya sejak tahun 1920-an sehinggalah tahun

1951.

Kekuatan buku berkenaan kerana ianya menyentuh banyak aspek terutamanya
mengenai hubungan dan kerjasama ketenteraan antara kerajaan British dengan PKM
ketika era Perang. Beliau juga menekankan bagaimana bermula perkembangan fahaman
komunis pada peringkat awal di Tanah Melayu, disusuli dengan kegiatan komunis
dalam kesatuan-kesatuan sekerja, terutamanya dalam sektor perlombongan dan
perladangan ketika sebelum perang sehingga berlarutan selepas perang. Gene Z.
Hanrahan, turut membincangkan secara jelas bagaimana kerajaan British bertindak
tegas menangani pengaruh komunis sehingga pengisytiharan Undang-Undang Darurat
1948, dan seterusnya dengan beberapa langkah tegas yang diambil oleh kerajaan British
bagi membanteras PKM dan fahaman komunis. Bagaimanapun, disebabkan tempoh
kajian beliau itu agak panjang berbanding dengan buku yang dihasilkan agak kecil,

dengan itu, kajian beliau terhadap beberapa aspek yang disentuh didapati agak terbatas

! Gene Z. Hanrahan, The Communist Struggle in Malaya, Kuala Lumpur: Universiti Malaya of Press, 1970,



dan tidak terperinci. Beliau juga tidak menjelaskan tentang hubungan kerjasama yang

berlaku antara British dengan PKM ketika zaman pasca perang.

Richard Stubbs dalam Hearts and Minds in Guerilla Warfare: The Malayan
Emergency 1948-1960°. Buku yang diterbitkan pada 1989 ini, banyak menyentuh
tentang usaha yang dilakukan oleh kerajaan British dan Persekutuan Tanah Melayu
untuk memenangi hati dan pemikiran penduduk Tanah Melayu dalam kempen
memerangi kegiatan komunis. Richard Stubbs juga menyentuh kesan-kesan yang
dialami oleh negara daripada aspek ekonomi dan politik semasa tempoh Persekutuan
Tanah Melayu ketika diletak di bawah undang-undang darurat. Bagaimanapun
perbincangan beliau yang menyeluruh itu juga tidak begitu terperinci kerana beliau
lebih membincangkan dan memenuhi setiap aspek yang mahu dinyatakan sahaja.
Dengan itu, tesis ini akan melengkapkan lagi maklumat daripada bahan yang tidak
disentuh oleh penulis berkenaan, terutamanya berkaitan dengan lebih banyak usaha
yang dilakukan oleh kerajaan British bagi membendung pemberontakan bersenjata

komunis tersebut.

Anthony Short dalam In Pursuit of Mountain Rats: The Communist Insurrection
in Malaya®. Buku tersebut mengandungi 547 halaman dan diterbitkan pada tahun 2000.
Dalam buku ini, penulis menyentuh mengenai sistem organisasi PKM dan bagaimana
parti tersebut menyusun strategi serta taktik-taktik bagi menentang Kerajaan
Persekutuan melalui pemberontakan bersenjata. Penulis kemudian membincangkan pula
bagaimana Kerajaan Persekutuan bertindak melalui pelbagai strategi secara menyeluruh

bagi membanteras PKM dan pengaruh komunis, sehingga akhirnya kerajaan berjaya

? Richard Stubbs, Hearts And Minds In Guerrilla Warfare; The Malayan Emergency 1948-1960, Singapore: Oxford University Press,
1989.

* Anthony Short, In Pursuit of Mountain Rats: The Communist Insurrection in Malaya 1948-1960, London: Frederick Muller Limited,
1975.

melumpuhkan kekuatan PKM. Kandungan buku beliau ini banyak menggunakan
sumber daripada kertas-kertas sulit dan rahsia kerajaan. Pandangan beliau juga banyak
dipengaruhi oleh rekod-rekod kerajaan tersebut. Bagaimanapun, penulis terlalu memberi
penekanan terhadap tindakan PKM dan peranan kerajaan memerangi komunis secara
umum, tetapi tidak memberi penelitian setiap tindakan dan strategi yang digunakan oleh

kedua-dua pihak.

Mahmud Embong dalam artikel beliau yang berjudul ‘Penglibatan Orang Melayu
Dalam Pergerakan Komunis Peringkat Awal di Tanah Melayu 1924-1938"7, diterbitkan
dalam jurnal Purba, 1992. Beliau mengaitkan peranan Comintern dan beberapa orang
pemimpin Parti Komunis Indonesia (PKI) yang berusaha mempengaruhi orang Melayu
dengan ideologi komunis. Bagaimanapun, usaha penyebaran fahaman komunis itu
didapati kurang berjaya. Sikap orang Melayu yang dianggap masih kolot, konservatif
dalam suasana kehidupan dan belum mengenali sistem ekonomi serta politik negara
mereka, telah menggagalkan perancangan komunis. Bagaimanapun, beliau
membataskan hasil kajian sehingga tahun 1938. Sebenarnya banyak perubahan sikap
dan pandangan orang Melayu terhadap politik negara telah berlaku selepas tempoh
kajian tersebut. Dengan itu, perkara tersebut tentulah tidak dapat dinyatakan beliau
dalam artikel tersebut dan bagaimana proses berkenaan berlaku seterusnya. Ketika itu,
orang Melayu ternyata kurang terlibat dalam ekonomi dagangan seperti sektor
perlombongan dan perladangan yang menjadi tumpuan terhadap penyebaran ideologi
komunis. Tambahan lagi ideologi komunis dan PKM itu didominasi oleh orang Cina
yang merupakan golongan pendatang. Kesedaran orang Melayu terhadap politik negara
mereka semakin kuat setelah pendudukan Jepun, 1942-1945. Jepun ternyata berjaya

menyuburkan semangat kebangsaan orang Melayu menentang penjajah. Dalam pada itu,

4 Mahmud Embong, ‘Penglibatan Orang Melayu dalam Pergerakan Komunis Peringkat Awal di Tanah Melayu 1924-1938°, Purba.
Bilangan 11, 1992.

kebangkitan PKM, bersama pasukan tentera MPAJA, organisasi awamnya, serta
kesatuan-kesatuan sekerja berfahaman komunis hampir di seluruh Tanah Melayu,
menyebabkan orang Melayu dapat merasakan kedudukan dan masa depan mereka di
negara sendiri telah terancam. Faktor ini menjadikan sebahagian besar orang Melayu

menjauhkan orang Melayu daripada komunis dan mengambil sikap anti-Cina.

Ho Hui Ling dengan buku beliau berjudul, Pembanterasan Komunis Di Tanah
Melayu.” Buku ini telah menambah satu lagi koleksi buku mengenai kegiatan komunis
terutamanya bagaimana dasar-dasar kerajaan Persekutuan Tanah Melayu melaksanakan
pelbagai kaedah dalam usaha memenangi hati rakyat. Dalam tempoh masa yang sama,
kerajaan juga memerangi pemberontakan PKM secara bersungguh-sungguh sehingga
komunis kehilangan kekuatan dan terpaksa berundur ke sempadan Malaysia-Thailand.
Dengan menilai kekuatan buku ini, penulis sememangnya banyak menggunakan sumber
pertama yang berwibawa atau berautoritatif terutamanya sumber-sumber dari Colonial
Office Records (CO), Foreign Office Records (FO), Rekod Kerajaan Persekutuan,
Rekod Kerajaan Negeri dan Terbitan Kerajaan. Bagaimanapun adalah lebih baik jika
buku ini menjelaskan pula dasar-dasar kerajaan British dalam menangani penyebaran
ideologi komunis sejak awal tahun 1920-an sehingga tahun 1941 serta bagaimana pula
dasar-dasar yang dijalankan oleh pemerintah tentera Jepun terhadap komunis sehingga
menimbulkan pertentangan yang amat jelas antara kedua-dua pihak. Bagaimanapun,
buku penulisan Ho Hui Ling masih berkisar mengenai peristiwa pemberontakan
komunis darpada tahun 1948 sehinggalah tahun 1960. Begitu juga dengan buku beliau
yang berjudul, Darurat 1948-1960: Keadilan Sosial di Tanah Melayu®. Buku ini
berasaskan tesis Doktor Falsafah yang diajukan kepada Jabatan Sejarah Universiti

Malaya pada tahun 2002. Perkara yang dibincangkan pada awal bab adalah mengenai

* Ho Hui Ling, Pembanterasan Komunis di Tanah Melayu, Kuala Lumpur: Penerbit Universiti Malaya, 2010.
® Ho Hui Ling, Darurat 1948-196: Keadilan Sosial di Tanah Melayu, Kuala Lumpur: Penerbitan Universiti Malaya, 2004.

